
TIJORAT BANKLARIDA 
OPERATSION RISKLARINI 
BAHOLASH VA BOSHQARISH 
TIZIMINI TASHKIL QILISH

Jaxongir Rabbimov
“KDB Bank O‘zbekiston” AJ xodimi
rabbimov@outlook.com
ORCID: 0009-0000-4193-2208

Annotatsiya: Mazkur maqolada tijorat banklarida operatsion tavakkalchiliklarni baholash va boshqarish tizimini 
shakllantirish masalalari chuqur tahlil etilgan. Tadqiqotda O‘zbekiston bank tizimining amaldagi normativ-huquqiy bazasi, 
xususan, Markaziy bankning 3427-sonli “Banklar va banklar guruhlarining tavakkalchiliklarni boshqarish tizimiga doir 
talablar to‘g‘risida”gi nizomida belgilangan talablar o‘rganiladi. Shuningdek, AQSh, Buyuk Britaniya va Singapur kabi ilg‘or 
davlatlar tajribasi asosida real vaqtli monitoring, sun’iy intellektga asoslangan anomal faoliyatlarni aniqlash tizimlari va 
risk axboroti platformalari kabi texnologik yondashuvlar tahlil qilinadi.

Tadqiqot natijasida O‘zbekiston bank sektorida operatsion tavakkalchiliklarni samarali boshqarishga to‘sqinlik qilayotgan 
asosiy muammolar aniqlanib, ularni bartaraf etish bo‘yicha amaliy tavsiyalar ishlab chiqilgan. Jumladan, risk appetit tizimini 
takomillashtirish, stress-test amaliyotini chuqurlashtirish va ilg‘or axborot texnologiyalarini integratsiya qilish zarurligi 
asoslab berilgan. Mazkur maqola tijorat banklari, tahlilchilar va bank nazoratchilari uchun ilmiy-uslubiy ahamiyatga ega 
manba sifatida xizmat qiladi.

Kalit soʻzlar: operatsion tavakkalchilik, tijorat banklari, risk appetit, sun’iy intellekt (SI).
Abstract: This article presents a comprehensive analysis of the formation of an operational risk assessment and 
management system in commercial banks. The study examines Uzbekistan’s current regulatory framework, particularly 
the requirements outlined in the Central Bank’s Resolution No. 3427 “On Requirements for Risk Management Systems of 
Banks and Banking Groups.” Additionally, international best practices from countries such as the United States, the United 
Kingdom, and Singapore are analyzed, focusing on real-time monitoring, AI-based anomaly detection, and operational 
risk intelligence platforms.

The research identifies the key challenges hindering effective operational risk management in Uzbekistan’s banking sector 
and provides practical recommendations to overcome them. It specifically emphasizes the importance of enhancing the 
risk appetite framework, deepening stress testing practices, and integrating advanced information technologies. The 
article serves as a scientifically grounded and practically relevant resource for commercial banks, analysts, and regulatory 
authorities.

Key words: operational risk, commercial banks, risk appetite, artificial intelligence (AI).

Аннотация: В данной статье представлено всестороннее исследование вопросов формирования системы оценки 
и управления операционными рисками в коммерческих банках. Рассматривается действующая нормативно-
правовая база банковского сектора Узбекистана, в частности требования, изложенные в постановлении 
Центрального банка №3427 «О требованиях к системам управления рисками банков и банковских групп». Также 
анализируется передовой международный опыт таких стран, как США, Великобритания и Сингапур — в частности, 

технологии мониторинга в реальном времени, выявления аномалий на основе искусственного интеллекта и 
платформы оперативного управления рисками.

В результате исследования выявлены ключевые проблемы, препятствующие эффективному управлению 
операционными рисками в банках Узбекистана, и даны практические рекомендации по их устранению. 
Обоснована необходимость совершенствования системы риск-аппетита, углубления стресс-тестирования и 
интеграции современных информационных технологий. Статья может служить научно-обоснованным источником 
с практической значимостью для коммерческих банков, аналитиков и регулирующих органов.

Ключевые слова: операционный риск, коммерческие банки, аппетит к риску, искусственный интеллект (ИИ)

K I R I S H
Mamlakatimizda bank-moliya tizimini isloh qilish, uning barqarorligini ta’minlash va raqobatbardoshligini 

oshirish borasida izchil islohotlar amalga oshirilmoqda. Ushbu jarayonlarda tijorat banklarining tavakkalchiliklarni, 
xususan, operatsion tavakkalchiliklarni samarali boshqarish darajasi bankning umumiy moliyaviy barqarorligi, 
ishonchliligi va faoliyatining uzluksizligini ta’minlashda muhim o‘rin tutadi. Operatsion tavakkalchiliklar — bu 
bankning ichki jarayonlarining yetarli darajada yo‘lga qo‘yilmaganligi, xodimlar yoki uchinchi shaxslarning 
qasddan yoki ehtiyotsiz harakatlari, axborot tizimlaridagi nosozliklar, shuningdek, turli tashqi omillar ta’sirida 
yuzaga keladigan zarar (yo‘qotish) yoki rejalashtirilgan daromadni olmaslik ehtimolligi sifatida e’tirof etiladi. 
So‘nggi yillarda bank tizimining raqamlashtirilishi, bank mahsulotlari murakkabligining ortishi hamda yangi xavf 
omillarining paydo bo‘lishi operatsion tavakkalchiliklar boshqaruvini yanada dolzarb masalaga aylantirmoqda. 
O‘zbekiston Respublikasi Markaziy bankining 2023-yil 7-martdagi 4/11-sonli qarori bilan tasdiqlangan “Banklar 
va banklar guruhlarining tavakkalchiliklarni boshqarish tizimiga doir talablar to‘g‘risida”gi nizomda operatsion 
tavakkalchiliklarni tizimli baholash va boshqarish mexanizmlari aniq belgilab berilgan. Jumladan, ushbu 
normativ hujjat orqali banklar faoliyatida risk appetit tushunchasini aniqlash, stress-testlar o‘tkazish hamda 
tavakkalchiliklar chegaralarini belgilash kabi zamonaviy yondashuvlar asosida operatsion risklarni boshqarish 
bo‘yicha ilg‘or mexanizmlar joriy qilinmoqda.

Mazkur maqolaning asosiy maqsadi — tijorat banklarida operatsion tavakkalchiliklarni baholash va 
boshqarish tizimining nazariy asoslarini o‘rganish, milliy me’yoriy hujjatlarda belgilangan talablar asosida ularni 
tahlil qilish, shuningdek, xalqaro ilg‘or tajribalarni o‘rganib, O‘zbekiston sharoitida moslashtirilgan samarali 
boshqaruv mexanizmlarini taklif etishdan iboratdir. Maqolada, shuningdek, tavakkalchiliklarni boshqarishda 
risk appetit tizimining ahamiyati alohida yoritilib, xorijiy mamlakatlar tajribasi bilan solishtirma tahlil o‘tkaziladi. 
Tadqiqotda tavakkalchiliklarni baholashga doir huquqiy, tizimiy va amaliy jihatlar ham qamrab olinadi.

M A V Z U G A  O I D  A D A B I Y O T L A R  S H A R H I
Bank faoliyatida tavakkalchiliklarni, ayniqsa operatsion risklarni samarali boshqarishga oid ilmiy-analitik 

izlanishlar so‘nggi yillarda keng ko‘lamda olib borilmoqda. Operatsion tavakkalchilik moliyaviy tizimdagi boshqa 
risklardan farqli ravishda ko‘pincha murakkab, o‘lchash qiyin va yashirin shakllarda namoyon bo‘ladi. Ushbu risk 
turi inson omili, ichki jarayonlar, axborot tizimlari hamda tashqi voqealarning o‘zaro murakkab ta’siri natijasida 
yuzaga keladi.

Xalqaro amaliyotda, xususan Basel II va Basel III standartlarida, operatsion risk “bank ichki jarayonlari, 
insoniy xatolar, texnologik tizimlar yoki tashqi hodisalar natijasida yuzaga keladigan zarar ehtimoli” sifatida talqin 
etiladi (Basel Committee on Banking Supervision, 2006; 2011). Ushbu me’zonlar banklarga tavakkalchiliklarni 
aniqlash, baholash va kapital yetarliligini hisoblashda aniq metodologiyalarni qo‘llashni tavsiya etadi.

Shuningdek, xatarlarni aniqlash va baholash samarali operatsion risklarni boshqarish tizimining asosiy 
jihatlari hisoblanadi. Tavakkalchiliklarni aniqlashda ichki va tashqi omillarni hisobga olish zarur. Xatarlarni 
to‘g‘ri baholash esa bankka o‘zining risk profilini aniq tushunish va mavjud resurslar hamda strategiyalarni eng 
samarali tarzda taqsimlash imkonini beradi.

Cruz (2015) operatsion tavakkalchilikni o‘lchash tizimi ichki ma’lumotlar, tegishli tashqi statistikalar, 
ssenariy tahlili hamda biznes muhiti va ichki nazorat tizimlarini aks ettiruvchi omillar asosida qurilishi lozimligini 
ta’kidlaydi.

Mikes (2009) esa interaktiv nazorat tizimlari orqali risk menejmentini strategik qarorlar va tashkilotning 
ichki amaliyotlariga integratsiya qilish zarurligini alohida qayd etadi. Bu yondashuv riskga oid qarorlar faqat 
maxsus bo‘linmalar emas, balki boshqaruv organlari tomonidan ham qamrab olinishi lozimligini bildiradi.

O‘zbekiston bank tizimi doirasida esa 2023-yil 7-mart kuni Markaziy bank tomonidan qabul qilingan 3427-
sonli qaror asosida “Banklar va banklar guruhlarining tavakkalchiliklarni boshqarish tizimiga doir talablar 

to‘g‘risida”gi nizom tasdiqlandi. Ushbu nizomda operatsion tavakkalchiliklarni tizimli boshqarish, risk appetit 
tushunchasi, stress-testlar, favqulodda moliyalashtirish rejalari va ichki hujjatlar muhim vositalar sifatida belgilab 
berilgan. Mazkur yondashuv xalqaro standartlar bilan uyg‘unlashgan holda milliy bank tizimida tavakkalchilik 
madaniyatini shakllantirishga xizmat qilmoqda.

Yevropa, AQSh va Singapur kabi rivojlangan mamlakatlar banklarida operatsion risklarni aniqlashda sun’iy 
intellekt (SI) texnologiyalari, real vaqt monitoringi va big data tahlil vositalari keng qo‘llanilmoqda. Masalan, 
HSBC, JP Morgan va UBS banklari tavakkalchiliklarni baholashda moslashuvchan risk appetit modellari 
asosida strategik qarorlar qabul qilmoqda.

Adabiyotlar tahlili shuni ko‘rsatadiki, operatsion risklarni samarali boshqarish nafaqat texnik metodlar, balki 
tashkilot ichidagi madaniyat, axborot tizimlari darajasi hamda boshqaruv organlarining yondashuviga ham 
bevosita bog‘liqdir. Shu sababli maqolaning keyingi boblarida aynan ushbu omillar O‘zbekiston tajribasi bilan 
solishtirgan holda chuqur tahlil qilinadi.

T A D Q I Q O T  M E T O D O L O G I YA S I
Maqolada tijorat banklarida operatsion risklarni aniqlash, baholash, boshqarish va tahlil qilish jarayonida 

e’tiborga olinishi lozim bo‘lgan jihatlar xorijiy va mahalliy olimlar tomonidan bajarilgan ilmiy tadqiqotlar xulosalari 
hamda mualliflarning amaliy tajribalari asosida tahlil qilinib, mustaqil yondashuvlar ishlab chiqildi.

T A H L I L  V A  N A T I J A L A R 
O‘zbekiston Respublikasining bank tizimi so‘nggi yillarda izchil rivojlanib, raqamli transformatsiya 

hamda korporativ boshqaruv tamoyillarining kuchayishi natijasida tavakkalchiliklarni, xususan, operatsion 
tavakkalchiliklarni boshqarish zarurati yanada dolzarb tus oldi. Mazkur tadqiqot doirasida milliy qonunchilik, 
amaliyot va xalqaro standartlar o‘zaro solishtirilib, quyidagi muhim jihatlar aniqlab berildi:

Birinchidan, O‘zbekiston Respublikasi Markaziy bankining 3427-sonli qaroriga muvofiq, banklar 
tavakkalchiliklarni boshqarishda tizimli yondashuvni joriy etishlari belgilangan. Ushbu hujjat orqali operatsion 
risklarni aniqlash, baholash, monitoring qilish, stress-testlardan o‘tkazish, risk appetitni belgilash va ichki hujjatlar 
orqali nazorat qilish mexanizmlari ishlab chiqilgan. Mazkur yondashuv xalqaro tajriba bilan uyg‘unlashgan 
bo‘lsa-da, uning amaliyotga to‘liq joriy etilishi banklar kesimida turlicha darajada kechmoqda.

Ikkinchidan, xalqaro tajriba shuni ko‘rsatmoqdaki, rivojlangan davlatlar bank tizimida operatsion risklarni 
baholashda nafaqat an’anaviy ko‘rsatkichlar, balki real vaqt rejimidagi monitoring, katta hajmdagi ma’lumotlar 
(Big Data) va sun’iy intellekt asosidagi modellar keng qo‘llanilmoqda. Jumladan, JP Morgan va HSBC banklari 
operatsion xatoliklar bo‘yicha avtomatik signal tizimlari, tahdidlarni prognozlovchi algoritmlar hamda risklarga 
oid ichki platformalardan foydalanmoqda. Ushbu yondashuvlar hozircha O‘zbekiston tijorat banklarida to‘liq joriy 
etilmagan bo‘lsa-da, istiqbolda raqamli risklarni boshqarish tizimlari uchun asos bo‘lib xizmat qilishi mumkin.

Quyidagi jadvalda xorijiy banklar tomonidan operatsion tavakkalchiliklarni boshqarishda qo‘llanilayotgan 
texnologik yechimlar aks ettirilgan:

1-jadval. Xorijiy banklar tomonidan operatsion risklarni boshqarishda qo‘llanilayotgan texnologiyalar

# Texnologiya nomi Asosiy funksiyasi Banklar nomi Natija

1 Real-time Dashboard
Real vaqt rejimida risk 
indikatorlarini ko‘rsatish, 
avtomatik ogohlantirishlar 

DBS Bank (Singapur), 
HSBC (Buyuk 
Britaniya)

Risklarga tezkor javob berish, 
rahbariyat uchun vizual tahlil 
qulayligi ta’minlash

2 Operational Risk 
Intelligence Platform

Risk ma‘lumotlarini to‘plash, 
tahlil qilish va prognozlash

Barclays Bank (Buyuk 
Britaniya), OCBC Bank 
(Singapur)

Markazlashgan risk nazorati va 
hisobot tayyorlash imkoniyati

3 SI asosidagi Anomaly 
Detection

Normal xatti-harakatlardan 
og‘ishlarni aniqlash, tahdid 
yuzaga kelganda ogohlantirish

JP Morgan (AQSh), 
Wells Fargo (AQSh)

Firibgarlik va xatoliklarni 
avtomatik aniqlash, insoniy 
nazoratni kuchaytirish

Uchinchidan, risk appetit konsepsiyasi bank faoliyatining strategik rejalashtirish bosqichida muhim vosita 
bo‘lib xizmat qiladi. U operatsion risklarning qaysi darajasini qabul qilish mumkinligini, ularni nazorat qilish 
chegaralarini hamda stress holatlarida bankning moliyaviy chidamlilik darajasini belgilash imkonini beradi. Milliy 
nizomda ushbu tushuncha huquqiy jihatdan mustahkamlangan bo‘lsa-da, banklar tomonidan uni amaliyotda 
aniqlash, mezonlarini belgilash va ularni doimiy ravishda yangilab borish jarayonlari hali izchil yo‘lga qo‘yilmagan.

To‘rtinchidan, hozirgi kunda operatsion tavakkalchiliklarni baholashda asosiy muammo – banklarning 
ichki axborot tizimlarining cheklanganligi, tavakkalchiliklarga oid tarixiy ma’lumotlar bazasining zaifligi va risk 
madaniyatining yetarli darajada shakllanmaganligidadir. Bu esa tavakkalchiliklarni faqat yuz bergan hodisalar 
asosida emas, balki ehtimoliy ssenariylar asosida ham baholash imkoniyatlarini cheklab qo‘ymoqda.

Beshinchidan, stress-testlarni o‘tkazish banklar uchun qonunchilik asosida talab etilgan bo‘lsa-da, 
amalda ularning ko‘plab hollarda faqat formal xarakterda amalga oshirilayotgani, real xavf-xatar manbalarini 
aniqlashga xizmat qilmayotgani aniqlanmoqda. Buning asosiy sabablari – metodologik yondashuvlarning 
standartlashtirilmaganligi va amaliyotga integratsiya darajasining pastligidir.

Yakuniy tahlil natijalariga ko‘ra, O‘zbekiston bank sektorida operatsion risklarni boshqarish tizimi 
shakllanayotgan bo‘lib, u xalqaro standartlarga muvofiq holda rivojlanmoqda. Biroq tizimning to‘liq ishlashi uchun 
banklarning institutsional salohiyatini oshirish, risk madaniyatini chuqurlashtirish va zamonaviy texnologiyalar 
asosida tavakkalchilikni boshqarish vositalarini joriy etish zarur. Ayniqsa, risk appetit ko‘rsatkichlarini aniqlash 
va ularni amaliyotda qo‘llash, stress-testlar natijalari asosida qarorlar qabul qilish orqali operatsion risklarni 
kamaytirishning barqaror mexanizmlarini yaratish lozim.

Tavsiyalar
Har bir bank o‘zining strategik yo‘nalishi va moliyaviy imkoniyatlariga mos individual risk appetit bayonotini 

ishlab chiqishi va uni doimiy monitoring qilish tizimini joriy etishi lozim.
Operatsion tavakkalchiliklarni monitoring qilish va baholash uchun bank axborot tizimlarida 

avtomatlashtirilgan indikatorlar, signalizatsiya tizimlari va tahdidlar bazasini shakllantirish zarur.
Operatsion risklar uchun maxsus ssenariylar ishlab chiqilib, har yillik stress-test natijalari asosida qarorlar 

qabul qilinishi, shuningdek tavakkalchiliklarga nisbatan ehtiyot choralar ishlab chiqilishi kerak.
Bank xodimlari o‘rtasida operatsion risklarga oid tushunchalar, mas’uliyat va profilaktik chora-tadbirlar 

bo‘yicha uzluksiz treninglar tashkil etilishi lozim.
Banklar O‘zbekiston Respublikasi Markaziy banki tavsiyalariga qo‘shimcha ravishda, xalqaro reyting 

agentliklari, yirik audit kompaniyalari va xorijiy banklar tajribasini chuqur o‘rganib, o‘z faoliyatiga moslashtirib 
joriy etishlari maqsadga muvofiqdir.

Xulosa qilib aytganda, operatsion tavakkalchiliklarni boshqarish – bank tizimi barqarorligining asosiy 
omillaridan biri bo‘lib, u faqat normativ-huquqiy hujjatlar orqali emas, balki bank ichidagi madaniyat, texnologik 
salohiyat va strategik yondashuvlar bilan chambarchas bog‘liqdir. 

X U L O S A  V A  T A K L I F L A R
Mazkur tadqiqot davomida operatsion tavakkalchiliklarning tijorat banklari faoliyatidagi o‘rni, ularni baholash 

va boshqarish tizimining xalqaro tajribalari hamda O‘zbekiston Respublikasi bank tizimida ushbu yo‘nalishda 
olib borilayotgan islohotlar chuqur tahlil qilindi. Quyidagi asosiy xulosalarga kelindi:

Birinchidan, operatsion tavakkalchiliklar bank faoliyatidagi eng keng qamrovli va murakkab risk turi 
hisoblanadi. Ular insoniy xatolar, texnik nosozliklar, noto‘g‘ri ichki jarayonlar yoki tashqi tahdidlar natijasida 
yuzaga kelib, bankning moliyaviy barqarorligiga bevosita ta’sir ko‘rsatadi.

Ikkinchidan, O‘zbekiston Respublikasining 2023–yil 7–martdagi 3427–sonli nizomi asosida milliy bank 
tizimida tavakkalchiliklarni, jumladan operatsion risklarni baholash va boshqarishga doir aniq normativ va 
tashkiliy talablar joriy etilgan. Mazkur tizim xalqaro yondashuvlarga yaqin bo‘lsa-da, uni amaliyotda to‘laqonli 
qo‘llash borasida hali tizimli muammolar mavjud.

Uchinchidan, xalqaro tajribalar, xususan AQSh, Buyuk Britaniya va Singapur kabi mamlakatlar banklarining 
ilg‘or yondashuvlari operatsion risklarni baholashda zamonaviy texnologik vositalardan – big data, sun’iy 
intellekt va real vaqtli monitoringdan keng foydalanilayotganini ko‘rsatadi. Bu esa O‘zbekiston bank sektori 
uchun istiqbolli yo‘nalish hisoblanadi.

To‘rtinchidan, risk appetit konsepsiyasi operatsion risklarni boshqarishda strategik vosita sifatida tan 
olingan bo‘lsa-da, tijorat banklari tomonidan uni amaliyotda belgilash, tahlil qilish va doimiy monitoring qilish 
jarayonlari hali to‘laqonli shakllanmagan.

